
Ushbu maqolada zamonaviy ta’lim tizimida
muvofiqlashtirish funksiyasining mazmuni hamda
uning xalqaro tajribadagi o‘ziga xos jihatlari ilmiy
tahlil qilingan. Rivojlangan davlatlar ta’lim
tizimlarida boshqaruvning muvofiqlashtirish
mexanizmlari, ta’lim muassasalari, davlat organlari,
xususiy sektor va jamoatchilik o‘rtasidagi
hamkorlikni ta’minlash usullari yoritilgan.
Shuningdek, raqamli boshqaruv texnologiyalari, sifat
menejmenti, strategik rejalashtirish va institutsional
hamkorlikning ta’lim samaradorligini oshirishdagi
o‘rni tahlil etilgan. Xalqaro tajribani o‘rganish
asosida O‘zbekiston ta’lim tizimida muvofiqlashtirish
funksiyasini takomillashtirishning ustuvor
yo‘nalishlari va amaliy tavsiyalar ishlab chiqilgan.

Kirish:
Jahon tajribasi shuni ko‘rsatadiki, har tomonlama rivojlangan innovatsion tizimga ega
mamlakatlardagina innovatsiya jarayonlar samarali amalga oshirilib, texnologiyalar va
boshqa ilmtalab mahsulotlar tijoratlashtirilmoqda. Bu jarayonda davlatning ishtiroki,
iqtisodiyotning real sektori va yetakchi kompaniyalarning innovatsiya faoliyatini qo‘llab-
quvvatlashi muhim ahamiyatga egadir. Zero, ilm-fan davlatning texnik taraqqiyoti va
jamiyatning ijtimoiy-iqtisodiy rivojlanishini ta’minlaydigan ushbu integratsiya mexanizmining
asosini tashkil qiladi. Bugungi kun innovatsion texnologiyalari ilm-fan va ta’lim sohasida
muvaffaqiyatli qo‘llanilsa, yangi yosh avlod ana shu jahon tajribasi asosida saboq olib, ulg‘aysa,
davlatimizning ertangi istiqboli, kelajagi yorqin bo‘lishiga shak-shubha yo‘q. Etirof etish
kerakki, rivojlangan xorijiy davlatlarda ta’lim mamlakat ichki siyosatiga faol ta’sir etadigan
ijtimoiy jarayondir. Shu tufayli yurtimizda maktab ehtiyojini iqtisodiy ta’minlashga
ajratilayotgan mablagʻlar miqdori yildan-yilga oshib bormoqda. Shu bilan birga
respublikamizda ta’lim tizimida olib borilayotgan keng koʻlamli islohotlarni amalga oshirish
va ularni natijaviyligini ta’minlash bu borada ta’lim tizimi sifatini nazorat qilishning
zamonaviy usullarini qoʻllash zaruratini keltirib chiqaradi.Keyingi yillarda yuz berayotgan tub
oʻzgarishlar jamiyat hayotining barcha sohalariga yangicha innovatsion yondashuvlar, mavjud
qarashlar, tushunchalar va munosabatlarni taraqqiyot koʻzgusi va samaradorlik mezonlari
bilan qayta koʻzdan kechirishni taqozo etmoqda. Istiqlol yillarida taʼlim va kadrlar tayyorlash
sohasida koʻplab ijobiy ishlar amalga oshirilganini taʼkidlagan holda, aytishimiz joizki,

maqsadlar va ularga erishish usul va vositalarini aniq belgilay olmaslik, mehnat bozori
talablarini chuqur oʻrganmaslik, undagi talab va taklifning nomuvofiqligi, odamlarning
ijtimoiy ahvoli va xohish-istaklarini inobatga olmaslik oqibatida anchagina jiddiy xato va
kamchiliklar ham kuzatildi. Darhaqiqat, muhtaram Prezidentimiz Shavkat Mirziyoyev soʻnggi
yillarda taʼlim sohasini isloh qilishga, kadrlar tayyorlash sifatini tubdan akomillashtirishga,
xususan, tizimga rivojlangan xorijiy mamlakatlar tajribasini tatbiq etishga jiddiy eʼtibor qarata
boshladi. Bu boradagi islohotlar 2017-yil 20-apreldagi “Oliy taʼlim tizimini yanada
rivojlantirish chora-tadbirlari toʻgʻrisida”gi, 2017- yil 22-maydagi “Oliy oʻquv yurtidan keyingi
taʼlim tizimini yanada takomillashtirish chora tadbirlari toʻgʻrisida”gi Prezident Qarorlarida
oʻz aksini topgan. Eʼtibor beradigan boʻlsak, mazkur qarorlarda uzluksiz taʼlim tizimining
deyarli barcha turlari qamrab olinganligini koʻrishimiz mumkin. Qolaversa, “O‘zbekiston-2030
Strategiyasi”da ham taʼlim sohasini tubdan takomillashtirishga eʼtibor qaratilgan. Taʼlim
tizimini rivojlantirish va takomillashtirishga qaratilgan mazkur hujjatlarning barchasida
sohaga innovatsiyalarni kiritish, xorijiy tajribalarni oʻzlashtirish, ijodiy yondashuvlarn qoʻllab-
quvvatlash, taʼlim turlari oʻrtasidagi integratsiya jarayonlarini kuchaytirish bilan bogʻliq
umumiy jihatlar mavjud.
Bugun ta’lim tizimidagi innovatsiyalarni quyidagicha tasniflash ma’qullanmoqda:
1. Faoliyat yo‘nalishiga qarab (pedagogik jarayondagi, boshqaruvdagi).
2. Kiritilgan o‘zgarishlarning tavsifiga ko‘ra (radikal, modifikasiyalangan,
kombinasiyalangan).
3. O‘zgarishlar ko‘lamiga ko‘ra (lokal, modulli, tizimli).
4. Kelib chiqish manbayiga ko‘ra (shu jamoa uchun ichki yoki tashqaridan olingan).
Innovatsiyaning maqsadi - sarflangan mablagʻ yoki kuchdan eng yuqori natija olishdan iborat.
Boshqa turli - tuman o‘z-o‘zidan paydo bo‘ladigan yangiliklardan farqli o‘laroq, innovatsiya
boshqariluvchi va nazorat qilinuvchi o‘zgarishlar mexanizmini tashkil etadi. Ta’lim tizimidagi
har qanday yangilik innovatsiya bo‘la olmaydi. Shu sababli “novatsiya” va “innovatsiya”
tushunchalari o‘rtasidagi asosiy farqlarni ko‘rsatib o‘tish zarur. Buning uchun islohat
faoliyatining aniq shakli, mazmuni va ko‘lami asos bo‘lib xizmat qiladi. Agar faoliyat qisqa
muddatli bo‘lsa va yaxlit tizim xususiyatiga ega bo‘lmasa, o‘z oldiga muayyan tizimdagi faqat
ba’zi elementlarini o‘zgartirishni vazifa qilib qo‘ygan bo‘lsa, u holda biz novatsiya bilan
muloqot qilayotgan bo‘lamiz. Agar faoliyat ma’lum konseptual yondashuv asosida amalga
oshirilayotgan bo‘lsa va uning natijasi o‘sha tizim rivojlanishiga yoki uning prinsipial
o‘zgarishiga olib kelsagina innovatsiya deya olamiz. Har ikkala tushuncha mezonlari
quyidagicha: novatsiya amaldagi nazariya doirasida amalga oshiriladi, ko‘lam va vaqt bo‘yicha
chegaralanadi, metodlar yangilanadi va natijasi avvalgi tizimni takomillashtiradi; innovatsiya
esa tizimli, yaxlit va davomli bo‘ladi, ma’lum amaliyotda yangi faoliyat tizimini loyihalaydi,
amaliyot subyektlari pozisiyalarini to‘la yangilaydi. Bunda faoliyatning yangi yo‘nalishlari
ochiladi, yangi texnologiyalar yaratiladi, faoliyatning yangi sifat natijalariga erishiladi,
natijada amaliyotning o‘zi ham yangilanadi. Dunyoning rivojlangan mamlakatlarida kasbiy
ta'lim tizimi malakali kadrlar tayyorlashda muhim rol o‘ynaydi. Bu tizimning muvaffaqiyatli
ishlashi uchun texnologik innovatsiyalarni o‘quv jarayoniga tatbiq etish asosiy omil
hisoblanadi.
Pedagogik taʼlimning jamiyat barqaror rivojlanishidagi yuqori ijtimoiy ahamiyatidan kelib
chiqqan holda zamonaviy talablar, tizimdagi muammolar va ularni hal qilishda fan va taʼlim
boʻgʻinlari oʻrtasidagi aloqadorlikni taʼminlash uzluksiz pedagogik taʼlimni klaster rivojlanish
tizimiga oʻtkazish zaruratini taqozo etmoqda. Pedagogik taʼlim innovatsion klasteri uzluksiz
taʼlim tizimidagi barcha taʼlim turlari, ilmiy tadqiqot institutlari va markazlari, amaliyot
bazalari, ilmiy va ilmiymetodik tuzilmalarning bir butunligi boʻlib, ularning birgalikdagi
vazifalar taqsimlangan faoliyati pedagogik taʼlim tizimini sifat jihatidan yangi darajaga
koʻtarish imkonini beradi. Binobarin, klasterning asosiy maqsadi oʻz tarkibiga kiruvchi
taʼlimiy-ilmiy-innovatsion salohiyatni nafaqat yuqori fuqarolik va kasbiy layoqatlilik darajasi

bilan, balki raqobatbardoshligi, yangiliklarni qabul qila olish qobiliyati, yangi taʼlim dastur va
texnologiyalarini loyihalash hamda amalga oshira olish qobiliyatiga ega zamonaviy taʼlim
mutaxassislarini tayyorlash uchun birlashtirishdir. Pedagogik taʼlim rivojlanishining klaster
tizimi taʼlim berish, oʻquv adabiyotlarini yaratish, pedagog kadrlar ilmiy salohiyatini oshirish,
taʼlim va tarbiya uzviyligi bilan bogʻliq umumiy yoʻnalishlarda faoliyat olib boradi. Ayni paytda
bu umumiy yoʻnalishlar taʼlimni boshqarish va tashkillashtirish, taʼlim turlari va yoʻnalishlari
oʻrtasida uzviylik va integratsiyani taʼminlash, oʻqitish metodlari va vositalaridan foydalanish
kabi yoʻnalishlarda xususiylashadi.
Taʼlim oʻz ildizlarini ilm-fan va ishlab chiqarish, ijtimoiy turmush, bir soʻz bilan aytganda,
hayot bilan bogʻlay olgan, ichki va turdosh tarmoqlar bilan har tomonlama integratsiyaga
kirishgan taqdirdagina oʻz oldiga qoʻygan natijalarga erisha oladi, fan, taʼlim-tarbiya va
iqtisodiyotning oʻzaro chuqur, har tomonlama uzluksiz aloqasini taʼminlay olgan va jamiyat
hayotining barcha sohalariga tatbiq eta olgan davlat esa taraqqiyotga erishadi. Bu borada
mamlakatimiz taʼlim sohasida salmoqli ishlar amalga oshirilayotganligi hech kimga sir emas.
Xulosa qilib aytish mumkinki, zamonaviy ta’limda o‘qituvchi innovatsiya faoliyatga tayyor
bo‘lib, darsga eng so‘ngi yangiliklarni olib kirib, o‘quvchiga qiziqarli va uni ehtiyojiga mos
ravishda tashkil etsagina, sifat va samaradorlikni kafolatlashi mumkin. Taʼlim tizimini tubdan
takomillashtirish, oliy maʼlumotli mutaxassislar tayyorlashning maqsadli yoʻnalishlarini
aniqlash, ayniqsa, pedagog kadrlarning kasbiy malakalari va bilim saviyasini uzluksiz
yuksaltirish eng dolzarb masalalardandir, jumladan ilm-fan va taʼlim, taʼlim va ijtimoiy-
iqtisodiy hayot munosabatlariga alohida urgʻu berilganligi bejiz emas. Modomiki, taʼlim
tizimining markazida inson kapitali, uni toʻgʻri taqsimlash, undan samarali foydalanish va
maqsadli yoʻnaltirish turar ekan, bunda maktabgacha, umumiy oʻrta va oliy taʼlim tizimini
jamiyatning barcha manfaatdor tomonlari, taʼlim jarayonining barcha subyektlari bilan yaxlit
bir butunlikda bugungi kun talablari asosida tashkil etish hamda taʼlimning toʻliq
uzluksizligiga erishish oldimizda turgan muhim vazifalardandir.

Foydalanilgan adabiyotlar:
1. Oʻzbekiston Respublikasi Prezidentining 2018 yil 5 iyundagi - Oliy ta’lim
muassasalarida ta’lim sifatini oshirish va ularning mamlakatda amalga oshirilayotgan keng
qamrovli islohotlarida faol ishtirokini ta’minlash boʻyicha qoʻshimcha choratadbirlar
toʻgʻrisidagi PQ3775-sonli qarori.
2. Mirziyoev Sh.M. Tanqidiy tahlil, qatiy tartib-intizom va shaxsiy javobgarlik - har bir
rahbar faoliyatining kundalik qoidasi boʻlishi kerak. T: Oʻzbekiston, 2017. 104 b
3. Muxtorov A., Sultonov T., Mustafakulov Sh.I. Ta’lim sohasini rivojlantirish boʻyicha
xorijiy tajribalar Iqtisodiyot va innovacion texnologiyalar.
4. Samiyeva S. Инновационное развитие проектных навыков учащихся на основе
креативного подхода //центр научных публикаций (buxdu. uz). – 2023. – Т. 38. – №. 38


